
ABSTRAK

Kaedah coaching telah terbukti berjaya membentuk tingkah laku yang positif dalam
bidang sukan dan perniagaan. Akan tetapi, bidang ini masih belum dimanfaatkan
dalam kalangan murid di sekolah sebagai alat perubahan tingkah laku bagi mencapai
kemenjadian murid yang dihasratkan oleh Falsafah Pendidikan Kebangsaan. Oleh itu,
kajian ini dijalankan dengan tujuan untuk mengenal pasti keberkesanan coaching
sebagai intervensi dalam pembentukan tingkah laku murid pada peringkat sekolah
menengah. Reka bentuk kajian dilaksanakan secara kualitatif dengan menggunakan
pendekatan kajian kes. Bagi mencapai matlamat ini, salah sebuah sekolah menengah
di Johor telah dipilih. Sebanyak dua fasa pelaksanaan kajian dilaksanakan. Fasa
pertama melibatkan 66 orang murid tingkatan 2 yang mempunyai rekod masalah
disiplin telah dipilih untuk menjalani ujian yang menggunakan instrumen Roda
Kehidupan (Wheel of Life). Manakala fasa kedua pula melibatkan 9 orang murid
daripada fasa pertama yang secara sukarela bersedia untuk menjalani sesi coaching
secara berkelompok dengan menggunakan model GROUP. Kaedah kutipan data yang
diguna pakai adalah melalui analisis hasil kajian sebelum dan selepas intervensi,
pemerhatian dan temubual. Hasil kajian pada fasa pertama mendapati bahawa elemen
kritikal kemenjadian murid adalah pengaruh rakan sebaya, bilamana ia mencatatkan
skor terendah berbanding elemen lain iaitu pada purata skor 4.5. Manakala hasil
analisis fasa kedua kajian menunjukkan purata skor kepuasan tahap disiplin murid
meningkat sangat ketara berbanding elemen lain iaitu sebanyak 2.55. Seterusnya, hasil
pengumpulan data melalui pemerhatian guru, sesi temu bual guru dan ibu bapa juga
turut membuktikan bahawa intervensi tingkah laku menggunakan kaedah coaching
berupaya meningkatkan tingkah laku murid. Dalam hal ini, penyelidik dapat
menyimpulkan bahawa kaedah coaching adalah salah satu intervensi yang dapat

meningkatkan prestasi tingkah laku murid.

ABSTRACT

Coaching method have been proven to be successful in shaping positive behaviors in
sports and business. However, this field has not yet been utilized among students in
schools as an alternative to change behavior in order to achieve excellence in students
aimed by the National Education Philosophy. Therefore, this study is conducted with
the aim of determining the effectiveness of coaching as an intervention in the
formation of student behavior at the secondary school level. The design of the study
was implemented qualitatively through a case study approach. To achieve this goal, a
secondary school in Johor had been selected. A total of two phases of analyzation were
implemented. The first phase involved 66 form 2 students with a record of disciplinary
problems were selected to undergo a test using the Wheel of Life instrument. While
the second phase involves 9 students from the first phase who voluntarily prepared to
undergo group coaching sessions using the GROUP model. The method of data
collection used was the analysis of the results of the study before and after the
intervention, observation and interview. The results of the study in the first phase
found that the critical element of being an excellent student is the influence of peers,
when it recorded the lowest score compared to other elements which was at an average
score of 4.5. While the results of the second phase analysis of the study showed that
the average satisfaction score of the level of students’discipline increased significantly
compared to other elements of 2.55. Furthermore, the results of data collection through
observations of the teacher, teacher and parent interview sessions also proved that
behavioral interventions using coaching methods are able to improve students’
behavior. Thus, researcher can conclude that coaching method is one of the

interventions that can improve students’ behavior performance.

BAB 1

PENGENALAN

1.1 Pengenalan

Perbincangan tentang usaha meningkatkan kemenjadian murid melalui prestasi
akademik, penglibatan dalam aktiviti kokurikulum dan pengukuhan sahsiah dan
disiplin bukanlah fenomena baru dalam dunia pendidikan. Walaupun perkataan
kemenjadian murid masih baharu dibincangkan oleh Kementerian Pendidikan
Malaysia, namun intipati isu ini telah banyak dibincangkan oleh pelbagai pihak dan
banyak inisiatif yang telah diambil. Menurut Jette dan Mohd Hamzah (2020),
kemenjadian murid merupakan keberhasilan perubahan tingkah laku murid selepas
mereka melalui proses pembelajaran formal atau tidak formal. Hasil kemenjadian
murid ini seterusnya dijadikan penanda aras bagi pencapaian sesebuah sekolah. Oleh
sebab aspek kemenjadian murid ini adalah pentingnya, maka Kementerian Pendidikan
Malaysia telah melancarkan program transformasi sekolah (TS25) dengan tujuan
untuk meningkatkan kemenjadian murid yang berkualiti (Jette & Mohd Hamzah,
2020). Manakala menurut Jusoh (2018), antara inisiatif Kementerian Pendidikan
dalam melahirkan golongan pendidik yang berkualiti tinggi bagi meningkatkan
kemenjadian murid adalah melalui program coaching yang dikenali sebagai program
Jurulatih Pakar Pembangunan Sekolah atau School Improvement Specialist Coaches
(SISC) yang memberikan tumpuan terhadap usaha membimbing guru ke arah
pengajaran abad ke-21. Program ini bertujuan memberikan bimbingan khas kepada
guru bagi menjadikan aspek pengajaran dan pembelajaran (PdP) di dalam bilik darjah
lebih menarik dan berkesan dan sekali gus mampu meningkatkan penglibatan murid



secara aktif. Hal ini menunjukkan bahawa pihak Kementerian Pendidikan Malaysia
menyedari keberkesanan teknik coaching dalam meningkatkan prestasi namun pihak
KPM masih tetap lebih menjurus pada peningkatan kualiti pengajaran guru. Walau
bagaimanapun, penggunaan teknik coaching ini masih belum dimaksimumkan
terutamanya dalam meningkatkan keberkesanan perkhidmatan bimbingan dan

kaunseling terhadap kemenjadian murid.

Mohd (2012) menyatakan bahawa coach ialah individu yang menjalankan sesi
coaching dan coachee ialah individu atau kumpulan yang menjalani sesi coaching.
Manakala coaching merupakan proses pembangunan diri individu  dalam
meningkatkan pencapaian sama ada dilaksanakan secara individu atau berkelompok
(Mohd, 2012). Coach akan membantu coachee untuk mencapai sesuatu matlamat
dengan menggunakan kaedah pemerhatian, soalan yang membina dan meletakkan
cabaran berdasarkan kemampuan coachee. Dengan kata lain, kaedah coaching

membantu coachee mencapai matlamat yang ditetapkan oleh dirinya sendiri.

Coaching juga merupakan usaha meningkatkan prestasi yang selalunya dalam
jangka pendek dan dalam skop kemahiran yang spesifik (Michael, 2008). la bermula
dengan menetapkan matlamat yang hendak dicapai oleh coachee yang kebiasaannya
ditetapkan bersama atau dengan cadangan coach. Namun coachee mempunyai hak
sepenuhnya terhadap matlamat tersebut manakala tanggungjawab coach adalah
terhadap proses pelaksanaan coaching. Dengan kata lain, coaching membantu coachee
meningkatkan prestasinya melalui pembinaan matlamat yang dipersetujui coachee dan
bukan yang ditentukan oleh coach.

Coaching juga turut memberikan tumpuan terhadap pencapaian objektif yang
khusus dalam suatu tempoh masa serta pembangunan dan peningkatan prestasi sesuatu
kemahiran. Manfaat coaching antaranya ialah (Michael, 2008):

i.  Menyediakan peluang untuk meningkatkan kemahiran kepada individu/
pasukan.
ii.  Menawarkan peluang yang bersesuaian dengan kehendak individu berkenaan.
iii.  Menggalakkan sikap positif terhadap pembelajaran.
iv.  Menawarkan proses pembelajaran yang fleksibel.
v.  Membenarkan individu tersebut memilih apa dan bagaimana mereka hendak

belajar.



Manakala dari sudut pandangan Evered & Selman (1989) pula, coaching dapat
membantu coachee meneroka tindakan-tindakan yang mampu menggalakkan mereka
agar menjadi lebih produktif dan meningkatkan prestasi diri.

Namun dalam konteks perkhidmatan bimbingan dan kaunseling di sekolah,
penjelasan oleh Michael (2008) adalah lebih komprehensif dan beliau turut
menjelaskan manfaat coaching itu sendiri. Dengan demikian, coaching dapat
disimpulkan sebagai mampu membantu seseorang individu atau sesebuah pasukan
meningkatkan produktiviti, prestasi dan juga mencungkil bakat diri melalui set-set
soalan yang betul. Dalam hal ini, coach berperanan untuk memandu proses coaching
agar dapat membantu coachee menghasilkan pilihan tindakan yang dapat dilaksanakan
oleh coachee bagi meningkatkan kemahiran serta prestasi dirinya.

Dalam hal intervensi, terdapat beberapa pandangan penyelidik lepas tentang
maksud intervensi. Abdul Majid Khan (2011) berpendapat intervensi bermaksud
kajian tindakan, iaitu kajian terhadap proses pengajaran dengan tujuan untuk
mengubahnya menjadi lebih baik. Walau bagaimanapun penjelasan oleh Fahrudin &
Baco (2002) lebih sesuai untuk dimanfaatkan dalam kajian ini iaitu intervensi
merupakan suatu prosedur teratur yang digunakan dengan matlamat untuk mencapai
perubahan dalam kehidupan klien.

Namun persoalannya, apakah masih belum memadai perkhidmatan bimbingan
dan kaunseling yang sudah sedia lama bertapak dalam institusi pendidikan sehingga
teknik coaching diperlukan bagi membantu meningkatkan prestasi murid? Dalam hal
ini, suatu hal yang perlu difahami ialah skop kaedah kaunseling dan coaching
mempunyai sudut pandangan matlamat yang berbeza namun kedua-duanya
menggunakan set kemahiran dan teknik yang mempunyai banyak persamaan.

Menurut Passmore (2010), coaching membantu individu meningkatkan
prestasi dan produktiviti, meningkatkan komitmen dan motivasi serta dapat
meningkatkan ketrampilan dan memaksimumkan potensi diri. Dengan kata lain,
coaching membantu coachee mencapai matlamat melalui peningkatan prestasi dan
motivasi.

Bagaimanapun, dari sudut kaunseling, hal ini sedikit berbeza kerana,
kaunseling bersifat penyelesaian masalah yang telah berlaku dan menumpukan

perubahan tingkah laku (Saad, 2010). Beliau turut menambah bahawa coaching pula



bersifat jangka pendek dan menumpukan peningkatan kompetensi yang diperlukan

oleh sesebuah organisasi. Hal ini ditunjukkan dalam Rajah 1.1.

Kesan

Identiti
Pegawai
Nilai Peérentoran
(jangka\panjang)
Kompetensi
(jangka pendek)
Tanggungjawab
Tingkah-laku
Kaunseling

Masa

(semalam) hari ini esok kerjaya &
kehidupan

Pemuliha Pertumbuhan

Persekitaran

Rajah 1.1: Perbezaan Coaching dan Kaunseling (Saad, 2010).

Kesimpulannya, perbezaan antara coaching dengan kaunseling ialah
tumpuan. Penumpuan coaching adalah pada peningkatan prestasi bagi mencapai tahap
kompetensi yang diperlukan oleh sesebuah organisasi atau institusi manakala
penumpuan kaunseling pula adalah pada perubahan tingkah laku negatif kepada
positif. Perkhidmatan unit bimbingan dan kaunseling perlu mengambil peluang ini
untuk memanfaatkan coaching sebagai salah satu teknik intervensi untuk membantu

melonjakkan prestasi murid.

1.2 Latar Belakang

Gelombang pertama Pelan Pembangunan Pendidikan Malaysia (PPPM) 2013-2025
telah pun berakhir pada tahun 2015 setelah tiga tahun dilaksanakan. Kini Kkita telah
pun berada dalam gelombang kedua Pelan Pembangunan Pendidikan Malaysia. Dua

elemen penting yang menjadi keutamaan Pelan Pembangunan Pendidikan Malaysia



ialah kemenjadian murid dan kualiti guru (Malaysia, 2012). Melalui PPPM ini,
kementerian berhasrat untuk melahirkan murid yang mempunyai kualiti yang tinggi
dari aspek jasmani, rohani, emosi dan intelektual (Malaysia, 2012), dan turut memiliki
daya kebolehpasaran pada peringkat global. Cabaran sedia ada yang wujud adalah
untuk membangunkan kemenjadian murid bagi memastikan setiap murid mempunyai
akses pendidikan yang berterusan sehingga tamat tempoh persekolahan dan hal ini
turut menjadi hasrat Pelan Pembangunan Pendidikan Malaysia (Malaysia, 2012).

Murid merupakan aset kepada masa depan negara dan menjadi tanda aras bagi
kemakmuran dan kesejahteraan negara pada masa hadapan (Salleh & Ibrahim 2015).
Namun penilaian berdasarkan keputusan peperiksaan semata-mata tidak dapat
dijadikan kayu pengukur sepenuhnya kemenjadian murid. Sebaliknya, ia perlu dilihat
melalui hasil keberkesanan murid secara holistik. Maka dengan itu melalui Pelan
Pembangunan Pendidikan Malaysia 2013-2025, murid dinilai dalam semua
penglibatan program dan aktiviti kurikulum dan kokurikulum yang dikendalikan oleh
guru dan pihak sekolah. Terdapat enam ciri murid yang menjadi aspirasi negara iaitu
murid yang berpengetahuan, mempunyai kemahiran berfikir, berkemahiran
memimpin, kebolehan dwibahasa, berkerohanian dan memiliki identiti nasional
(Malaysia, 2012). Persoalannya ialah sejauhmanakah perkara kemenjadian murid ini
dapat dicapai apabila penilaian murid hanya bersandarkan kepada aspek kurikulum,
kokurikulum serta sahsiah dan disiplin. Bagaimana pula dengan aspek penilaian lain
seperti pengaruh rakan sebaya, gaya asuhan ibu bapa, kesihatan diri, kestabilan
kewangan keluarga, matlamat hidup dan kemantapan kerohanian yang turut menjadi
impak besar terhadap kemenjadian murid.

Kajian oleh Rayung & Ambotang (2018) mendapati bahawa empat dimensi
kecerdasan holistik iaitu kecerdasan intelek (1Q), kecerdasan fizikal (PQ), kecerdasan
emosi (EQ) dan kecerdasan rohani (SQ) memberikan kesan yang besar terhadap
kemenjadian murid. Keseimbangan empat dimensi kecerdasan ini amat selari dengan
Falsafah Pendidikan Kebangsaan.

la dilihat turut selari dengan apa juga yang telah dilaksanakan oleh
Kementerian Pendidikan Malaysia melalui semakan terhadap instrumen penilaian
kendiri Standard Kualiti Pendidikan Malaysia (SKPM) agar penilaian sekolah menjadi
lebih holistik; Kkini ia disebut Standard Kualiti Pendidikan Malaysia Gelombang 2



(SKPMg2). Penambahbaikan ini membolehkan pentadbir sekolah melaksanakan
penilaian secara berterusan bagi meningkatkan prestasi sekolah (Nazir, 2016).

Terdapat lima standard yang menjadi kayu pengukur bagi sekolah. Namun
standard 5 iaitu kemenjadian murid amat berkait rapat dengan objektif kajian ini.
Melalui standard 5 ini, asas pengukuran murid ialah kemenjadian murid dalam
akademik, kemenjadian murid dalam kokurikulum dan kemenjadian sahsiah diri murid
seperti dalam Rajah 1.2 (Nazir, 2016).

STANDARD 5: KEMEMJADIAN MURID

PERNYATAAMN STANDARD:

Murid yamg dididik secara holistik dalam pengurusan sekolah yang cekap berupaya mencapai potensi diri yang
sepenuhnya dalam penguasaan pengetahuan dan kemahiran, berketerampilan, berakhlak mulia, bertanggunggjawab dan
berkeupayaan mencapai kesejahteraan diri.

ASPEK 5.1: KEMENJADIAN MURID DALAM AKADEMIK

5.11 Peratus Muwrid Mencapai Matlamat Tahunan Individu yang Ditetapkan dalam Tahun Terkini (Murid Berkeperiuan
Khas)

5.1.2 Gred Purata Sekolah dalam Peperiksaan Awam Sekolah Rendah [UPSR)
5.1.3 Gred Purata Sekolah dalam Peperiksaan Awam Sekolah Menengah (5PM]

ASPEK 5.2: KEMENJADIAN MURID DALAM KOKURIEULUM
5.2.1 Gred Purata Sekolah dalam Kelab/Persatuan

5.2.2 Gred Purata Sekolah dalam Badan Beruniform

5.2.3 Gred Purata Sekolah dalam Sukan/Permainan

5.2.4 Gred Purata Sekolah Keseluruhan dalam Kokurikulum

ASPEK 5.3: KEMENJADIAN 5AHSIAH MURID

5.3.1 Purata Peratus Kehadiran Murid ke Sekolah bagi Tahun Terkini.

5.3.2 Peratus Murid yang Terlibat dalam Kes 5alah Laku |Ees Ringan) bagi Tahun Terkini.
5.3.3 Peratus Murid yang Terlibat dalam Kes Salah Laku (Kes Sederhana) bagi Tahun Terkini.
5.3.4 Peratus Murid yang Terlibat dalam Kes Salah Laku (Kes Berat) bagi Tahun Terkini.

Rajah 1.2: Standard 5 (Kemenjadian Murid)
Sumber: Nazir (2016)

Namun seperkara yang perlu diperhatikan di sini ialah cara murid itu
disediakan secara intelektual, fizikal, emosi dan rohani bagi mencapai penilaian yang
tinggi untuk standard ini. Dengan kata lain, kaedah untuk membentuk murid ini agar
bersedia mengambil tanggungjawab mencapai standard ini perlu diberikan perhatian.

Tidak dinafikan bahawa pendekatan coaching dalam bilik darjah telah pun
dilaksanakan di sekolah, yang antaranya ialah ‘literasi coaching’, kognitif coaching’
dan ‘pendidikan coaching’ ( Costa & Garmston, 2002; Moran, 2007). Namun coaching

dalam konteks kaunseling murid masih jauh terpinggir pada peringkat sekolah.



Menyedari kepentingan bagi unit perkhidmatan bimbingan dan kaunseling
mengorak langkah ke hadapan dengan menggunakan teknik coaching maka kajian ini
dilihat amat bersesuaian dilaksanakan dan tepat pada masanya untuk menguji
keberkesanan teknik coaching dalam ruang disiplin perkhidmatan bimbingan dan
kaunseling yang jelas masih belum dikaji secara empirikal di Malaysia.

1.3 Pernyataan Masalah

Unit bimbingan dan kaunseling berperanan mempersiap murid agar benar-benar
bersedia dari sudut mental, emosi dan fizikal untuk menerima pengajaran dan
pembelajaran (PdP) guru (Natesan, 2017). Kesediaan untuk belajar akan memberikan
impak kepada murid dalam banyak perkara, contohnya seperti keberadaan di dalam
kelas, tumpuan terhadap pengajaran guru, prestasi pelajaran, penglibatan aktif dalam
kegiatan ko-kurikulum dan mengamalkan nilai sahsiah dan disiplin yang baik (Ismail,
2015). Di samping itu, kesediaan untuk belajar juga menyumbang pada peratusan
penilaian kemenjadian murid yang menjadi salah satu fokus dalam Standard Kualiti
Pendidikan Malaysia Gelombang 2 (SKPMg2). Penilaian kemenjadian murid
berdasarkan pencapaian 3 aspek kemenjadian iaitu kemenjadian kurikulum,
kemenjadian ko-kurikulum dan kemenjadian sahsiah. Maka, dalam hal ini, unit
bimbingan dan kaunseling merupakan antara unit yang terpenting di sekolah yang
menggalas tanggung jawab untuk membantu murid mencapai ketiga-tiga aspek
kemenjadian tersebut.

Namun, berdasarkan pengalaman penyelidik sebagai guru bimbingan dan
kaunseling, didapati bahawa teknik kaunseling yang digunakan masih boleh ditambah
baik. Hal ini turut dipersetujui oleh Kok & Low (2017), Natesan (2017) dan Che Mat,
(2017) yang mendapati bahawa banyak kajian berkaitan pelaksanaan perkhidmatan ini
di sekolah yang menunjukkan pengendalian perkhidmatan ini masih tidak memuaskan.
Oleh sebab itu, unit bimbingan dan kaunseling sekolah harus sentiasa menambahkan
kecekapan dalam penggunaan kaedah bimbingan dan kaunseling bagi membantu
murid dari aspek motivasi, pemantapan sahsiah dan disiplin diri serta penguasaan
akademik (Mat Tob & Abd Razak, 2017).

Hal ini turut disokong oleh maklum balas daripada guru-guru yang

menyatakan bahawa terdapat murid yang telah menjalani sesi kaunseling namun masih

